
Bonecas de papel e outros xoguetes do século XIX na 

colección do Museo de Pontevedra 

“Xogar para un neno é a posibilidade de recortar un anaquiño de mundo e 

manipulalo”, unha frase do psicopedagogo Francesco Tonucci que se pode aplicar 

perfectamente ao significado dos xoguetes en papel, figuras bidimensionais debuxadas ou 

impresas en papel para seren recortadas e proceder á súa posterior montaxe co que xa sería 

posible empregalas para o xogo ou o entretemento.  .   

Nenos xogando con bonecos de papel 
Figurino do Journal des Demoiselles 

Un obxectivo, común a todas as categorías de xoguetes, co que xa no século XVIII se 

crearon en Francia os Pantin, pequenas figuras de papel (impresas en follas en varias 

seccións que se correspondían coas distintas partes do corpo: cabeza, tronco e 

extremidades) que unha vez recortadas, encoladas sobre unha cartolina e ensambladas 

mediante un sistema de fíos podían ser accionadas manualmente permitindo o movemento. 

Estas marionetas, inicialmente pensadas coma un instrumento satírico para o divertimento 

da alta sociedade e as cortes reais, pronto se converteron en xoguetes indispensables en 

todos os fogares franceses ata o punto de que non podía faltar en ningunha casa xunto á 

cheminea. De tamaño variable, xeralmente entre os 4 e os 28 cm., presentáronse en 

edicións impresas coloreadas, as de maior custo, e outras máis sinxelas en branco negro nas 

que o comprador era o encargado de darlles o acabado final. De tipoloxías diversas, os 

modelos máis comúns foron o arlequín, o personaxe de comedia Scaramouche ou as figuras 

máis populares de pastores e pastoras.  

Pliego con pantines, f.s. XIX 

 
Co tempo e a pesar de tratarse dun dos agasallos predilectos para as festas do Nadal, o 
interese por estas bonecas de papel mecánicas iría decaendo, reducíndose a demanda ao 
ámbito infantil para o que se continuarían producindo ao longo do século XIX de forma máis 
seriada e por tanto económica.  

Nenas xogando con marioneta de papel 
Figurino do Journal des Demoiselles 

 
Entre os moitos editores desta clase de xogos en papel destacou o francés Jean Charles 
Pellerin, fundador en 1796 de L’Imagerie d’Epinal en Vosges (Francia) desde onde sairían a 

partir de mediados dos 1800 producións en serie realizadas inicialmente coa técnica da 
xilografía iluminada.  
 

Coincidindo cronoloxicamente coa prestixiosa editorial francesa naceu en España a 

estampería Paluzie, editorial barcelonesa fundada por Esteban Paluzie i Cantalozella (1806-

1873) que xa en 1865 comeza a impresión de follas recortables con temas tan diversos como 

escenas relixiosas, taurinas, militares, de construcións… entre os que xa aparecen as 

primeiras láminas teatrais cunha variada colección de cortinajes, decorados e láminas con 

personaxes. Unha iniciativa que continuará o seu fillo Faustino, que o sucederá á súa morte, 

converténdose no verdadeiro 

promotor dos pregos de 

soldados e outras láminas de 

papel recortables con teatros, 

pantines e construcións. 

Exemplos desta produción 

atópanse na colección de 

estampas do Museo de 

Pontevedra, unha pequena 

representación procedente de 

coleccións particulares de 

familias burguesas do XIX da 

cidade. En todas elas, nas que se 

empregou a técnica do 

coloreado á “trepa”, figura o 

nome da empresa litográfica —

BARCELONA, LIT. DE PALUZIE, 

DIPUTACIÓN, 421— o que nos 

permite datalas nos anos finais 

do século XIX e os primeiros do 

XX, probablemente entre 1872 e 

1902.1  

 

 

Prego con figuras en movemento para recortar 
Lit. de Paluzie, Barcelona, s. XIX 

Prego con figurín masculino e os seus complementos de vestiario 
Lit. de Paluzie, Barcelona, s. XIX 

                                                           
1
 Rafael de Francisco, Pliegos españoles; Más sobre la Casa Paluzie; Nuevas consideraciones sobre los pliegos de 

la firma Paluzie en Barcelona, www.estamperiapopular.com 

  

http://www.estamperiapopular.com/

Así ás láminas con figuras en movemento dun mosqueteiro, bailaríns españois e un 

pallaso, súmase outra de Construción de figurinos (na que se inclúe unha figura masculina 

cun variado vestiario e as correspondentes explicacións para a montaxe). Xunto ás 

anteriores unha lámina de soldados en ringleira  ou “lámina de aliñados” (EJÉRCITO 

ESPAÑOL. Marinería- Nº 85) na que como o seu nome indica distribúense as figuras dos 

soldados en fileiras, aproveitando ao máximo o papel.  

Un xoguete barato, aínda que efémero, que os nenos deberían recortar en tiras ou 

cadros de varios soldados, non perfilando as siluetas, cos que formar verdadeiros exércitos e 

con eles a recreación das 

pertinentes batallas. Em-

pregados tamén para a 

decoración do fogar en 

forma de cadro, acabarían 

competindo cos correspon-

dentes en chumbo, dun 

prezo bastante superior e 

por tanto inaccesibles para 

moitos nenos de familias 

sen grandes recursos eco-

nómicos, a arma funda-

mental dos impresores 

para divulgar as láminas de 

soldados aliñados e non 

perder mercado fronte aos 

de chumbo.   

Lámina de soldados en fileira 
 Lit. de Paluzie, Barcelona,  

s. XIX 
 

 

 

Xunto aos anteriores pero dentro da categoría dos recortables de acabado 

volumétrico constitúe un exemplo curioso o prego da revista feminina francesa Journal des 

Demoiselles, que podemos datar arredor de 1868, no que se ofrece para montaxe e 

publicitando á propia revista un Pantinoscope2 . Un tipo de Fenaquistiscopio, un xoguete de 

                                                           
2
 Nos números correspondentes ao ano 1868 da citada publicación aparecen varias recensións dedicadas a este  

dispositivo explicando o seu funcionamento. Os discos coas figuras  debuxadas en posicións lixeiramente 

diferentes ofrecíanse ás lectoras por entregas. 

nome complexo e funcionamento sinxelo inventado en 1832 polo físico Joseph Plateau. Un 

disco máxico co que se consegue que os personaxes debuxados con posicións lixeiramente 

diferentes no disco cobren vida ao virar o mesmo fronte a un espello mentres se observa por 

unha das rañuras. Un xoguete de gran interese, neste caso de papel, ao tratarse do  primeiro 

dispositivo capaz de proporcionar a ilusión da imaxe en movemento a partir dunha 

secuencia de imaxes fixas.  

Prego con pezas recortables para a construción dun Fenaquistiscopio, Ca. 1868 e visualización de figuras en movemento a través do 
Fenaquistiscopio 

 

Bonecas de papel 

Os primeiros exemplos de bonecas recortables en papel tal e como e hoxe as 

coñecemos remóntanse en Europa aos anos finais do século XVIII. É nese momento cando xa 

aparecen en Francia, Inglaterra e Alemaña algunhas figuras de home e muller en papel, a 

modo de manequíns ou figurinos, que se acompañan dun número variado de traxes e 

complementos intercambiables que destacan pola súa coidada elaboración en canto a 

debuxo, detalles e texturas. A estes primeiros exemplos sumarase en 1810  a Little Fanny da 

editorial Fuller de Inglaterra, a primeira boneca de papel pensada única e exclusivamente 

para nenos e nenas que se acompañaba ademais dun pequeno libro no que se incluían 

poemas e historias moralistas perfectamente ilustradas con cada un dos vestidos e 

complementos que conformaban o set.3  

 

                                                           
3
 Oatman-Stanford, Hunter, “From Little Fanny to Fluffy Ruffles: The Scrappy History of Paper dolls”, 

www.collectorsweekly.com 

 

http://www.collectorsweekly.com/

Nos primeiros tempos estes e 

outros modelos que se irían sucedendo 

tiñan como destinatarias principais as 

familias acomodadas que empregaban  

esta clase de xoguetes non só como 

modelo de vestiario senón tamén de 

conduta.  

Figurinos da revista La violeta 

 

A introdución en 1840 da técnica da 

litografía, que progresivamente iría 

substituíndo ao gravado tradicional, 

favoreceu o abaratamento dos custos de 

produción permitindo a popularización e 

por tanto a maior difusión das “paper 

dolls” que a partir dos anos centrais do 

século XIX alcanzarían o seu máximo 

apoxeo. Substitutas por excelencia das 

bonecas, que resultaban inaccesibles á 

maioría da poboación, adoitaban 

reproducir a membros da realeza así como 

recoñecidos actores do teatro ou estrelas do ballet. A estes afamados personaxes 

sumábanse, cunha maior representación, figuras anónimas, principalmente mulleres e 

nenas, cuxa fisionomía estaba en absoluta consonancia coas tendencias de moda do 

momento co que se correspondían. Aínda que moitas delas se poñían a disposición do 

público en forma de set —no interior dunha bonita caixa de cartón cos seus vestidos, 

tocados e outros complementos— outras foron deseñadas como artigos promocionais, 

chegando a ofrecerse de maneira gratuíta con formato de cartón comercial ou inseridas na 

embalaxe dun produto coa intención de mellorar as vendas. 

En 1840 a revista americana de moda feminina Godey’s Lady Book converteuse 

nunha das primeiras en incluír bonecas recortables entre as súas páxinas, tendencia que 

pronto imitaron outras revistas e publicacións periódicas da época como a francesa A 

poupée modèle. Journal des petites filles. Un magazine ilustrado, dirixido polo editor 

Fernand Thiéry, destinado de maneira específica ao público infantil. Coa mesma dirección 

administrativa que a publicación de moda feminina Journal des Demoiselles, publicou o seu 

primeiro número no ano 1863 incluíndo entre os seus contidos e, entre outros, patróns para 

realizar vestidos ás bonecas, deseños de bordado e bonecas recortables acompañadas dos 

correspondentes pregos en papel cos vestidos e complementos  para as mesmas.  

“Educar ás nenas grazas a La Poupée: 

esta é a formulación desta publicación, moi 

apreciada polas familias. Por un prezo moi 

económico, as nais atopan nela moitas 

informacións útiles, e as nenas unhas lecturas 

entrañables, educativas, uns entretementos 

novos… 

Ademais dos pequenos labores e dos 

patróns para bonecas que contén cada 

publicación, La Poupée Modèle inclúe tamén un 

pequeno xoguete fácil de fabricar: figuriñas 

para recortar e vestir, cartonaxes educativos, 

música, gravados de moda infantil, decorados 

de teatro, pequenos actores, sorpresas de 

calquera tipo, etc”.4 

Nena lendo a revista La Poupée Modèle 
 Figurino do Journal des Demoiselles 

 

 O éxito non se fixo esperar e en pouco tempo converteuse na revista máis popular 

entre os mozos lectores, pequenos subscritores, a imitación das súas nais, aos que se lles 

obsequiaba con extras —Journal des Poupées— en forma de revistas en formato reducido 

cuxo contido complementaba á perfección o da anterior. Nunha e outra incluíanse, como se 

indicaba no anuncio de prensa, as habituais láminas con figurinos de moda iluminados nas 

que nenos e nenas aparecían vestidos para cada ocasión e segundo a tempada cos mesmos 

modelos que despois se reproducían nos recortables, realizados tamén, polo menos nos 

primeiros tempos, coa mesma técnica do gravado en metal iluminado.  

 

Figurinos infantís de La Poupée Modèle 

                                                           
4
 Journal de Cette, París, 31 de agosto de 1888 

Precisamente a esta publicación francesa, La Poupée, pertencen a maior parte das 

bonecas de papel que se atopan na colección do Museo de Pontevedra. Un conxunto 

composto por dez figurinos, todos de mulleres excepto dúas nenas e un home de aspecto 

xuvenil, acompañados dos correspondentes vestidos e algúns complementos xa recortados e 

preparados para o xogo.  Uns e outros ofrecíanse aos clientes en pregos de papel de certo 

grosor coas figuras por duplicado de tal maneira que unha vez recortados debían ser 

pegados. No caso das bonecas, mulleres novas, de aspecto delicado e vestidas na súa 

maioría con roupa interior e sempre calzadas, era necesario ademais fixar a base, un soporte 

de formato circular que formaba unha soa peza co maniquí e permitía que esta se mantivese 

en pé.  

Pregos da revista La Poupée Modèle con vestidos para recortar e boneca de papel co seu vestido. 

 
Os vestidos, que se introducían pola cabeza quedando perfectamente axustados, respondían 

en canto a deseño aos canons da moda establecidos para cada momento.  Nos que o Museo 

conserva, máis de corenta correspondentes a edicións dos anos 60, 70 e 90 do século XIX, 

atopámonos unha gran variedade de modelos: capas, chaquetas, traxes de paseo, de festa, 

para casa, disfraces… complementados algúns con pequenos detalles como poden ser 

ramalletes e cestos de flores, antucas, bolsos, libros… indicativos da actividade para a que 

estaban destinados. Todo iso permitía establecer diferentes xogos de rol, a maneira máis 

sinxela e económica para poder xogar con bonecas así como de vivir a moda e adquirir 

destreza manual recortando e vestindo aos modelos.  

Bonecas e bonecos de papel cos seus vestidos 

Boneca de papel cos seus vestidos 

 

 

Bonecas e outros xoguetes 

Compañeira inseparable da maioría dos 

nenos, a boneca estivo presente  en todas as 

civilizacións desde a antigüidade, aínda que en 

orixe non se tratase exactamente dun xoguete 

infantil, senón dun mostrario a pequena escala co 

que ensinar o estilo de vestir e promover a moda 

do momento dun lugar a outro.  Será a partir do 

último cuarto do século XVIII cando, en detrimento 

de a súa función educativa inicial, transfórmanse 

nun mero xoguete de uso maioritariamente 

feminino. A chegada do século XIX supoñerá o 

despegamento da súa popularidade pasando a ser 

vistas, dentro do discurso pedagóxico, como un 

instrumento vinculado ao instinto materno e non á 

feminidade.  

Nena coa súa boneca 
Museo de Pontevedra 

“Aquel niño ha sido el sueño de toda su vida; porque ya cuando pequeña acariciaba y 

arrullaba á sus muñecas, y se creía madre, y esta ilusión constituía el principal atractivo de su 

inocente juego”.5 

  

É daquela cando abandonan o  

campo da frivolidade pasando ao das 

familias de tal maneira que, coexistindo coas 

correspondentes en papel, convértense no 

principal obxecto de desexo das nenas da 

época.  

“Y no es solo una hija querida la 

muñeca, sino que es además una discreta 

confidente, a quien la tierna mama cuenta 

todos sus pesares. Posee la imaginación tan 

maravillosa poder, que la niña concluye por 

dar a su muñeca una vida misteriosa y hace 

de ella un ser aparte que le pertenece en 

absoluto”.6  

 
 
 
 

Nena xogando  coa súa boneca 
Figurino de Les Modes Parisiennes 

 
Desde o punto de vista da elaboración o que nos seus comezos fora un traballo 

artesanal e de elevado custo, transfórmase de maneira progresiva nunha verdadeira 

industria coa que se pretende satisfacer a crecente demanda, converténdose nun luxo 

accesible —grazas á evolución en canto a execución e materiais— para a maioría das nenas 

burguesas. 

As publicacións seriadas de moda e para señoritas, do mesmo xeito que sucedía coas 

paper dolls, xogarán un papel determinante na difusión incluíndo nas súas páxinas os 

correspondentes artigos nos que se facía propaganda das distintas bonecas do mercado 

incluíndo patróns e figurinos para as mesmas.  

“Nos ha parecido que en nada podíamos emplear mejor el ocio y vacación en que nos 

tiene el status quo de la moda, que formando un gran pliego de patrones (se repartirá con 

nuestro número inmediato) relativos a cuanto constituye el equipaje de una muñeca: vestido, 

                                                           
5
 El Correo de la Moda. Álbum de señoritas, Madrid, Año XIV, nº 542, 16 de abril de 1864. 

6
 La Moda Elegante Ilustrada. Periódico de las familias, Cádiz, Año XXXIII, nº 4, 30 de enero de 1874. 

gorro de lencería, pañuelo &.&. en una palabra, todo cuanto forma el guarda-ropa de una 

elegante  muñeca. No dudamos que esta novedad será del agrado de nuestras apreciables 

suscritoras, en especial de las más jovencitas á quienes particularmente lo dedicamos”.7 

Figurinos con modelos de vestidos para as bonecas 

 

É o caso da xa mencionada “Poupée Modèle” —do mesmo xeito que as coetáneas 

españolas— onde Madame Lavallée Peronne, dona 

dunha boutique en París chamada À la Poupée de 

Nuremberg na que se vendía unha boneca de nome Lily, 

será a encargada de asinar este contido. Un contido que 

a partir de 1878 aumentarase cunha nova sección 

dedicada á primeira boneca de peto e o seu 

correspondente kit de confección. Unha boneca de 

tamaño reducido —entre 12 e 13 cm—, realizada en 

biscuit e articulada, con ollos de vidro e unha longa 

perruca loura en mohair. Co nome de Mignonette —así 

pasa a denominarse desde  1880— converterase na máis 

demandada do mercado alcanzando un gran éxito que 

durará ata os primeiros anos do século XX no que outras 

bonecas ocuparán o seu posto de privilexio no mundo 

das nenas.  
Boneca Mignonette para o mercado francés 

 

 

Unha delas atópase na colección do Museo; 

trátase dun modelo de 11,5 cm. con extremidades 

articuladas mediante cordas ao que desgraciadamente lle falta parte dunha perna e o pé así 

como o pelo, probablemente a consecuencia do uso das que foron as súas antigas 

                                                           
7
 El Correo de la Moda, Madrid, nº 22, setembro de 1852. 

propietarias. Destaca con todo, como en todas as desta clase, a dozura do seu rostro  cos 

característicos ollos de cristal en azul intenso, longas pestanas pintadas e cellas marcadas. 

Procedente con toda probabilidade do mercado francés, principal centro produtor xunto a 

Alemaña e Inglaterra, compartiu espazo e protagonismo coas demais que pertenceron ás 

nenas da familia de León Domerq e Alzúa (Enxeñeiro xefe de Pontevedra), responsables, 

grazas a unha doazón, de que hoxe formen parte da nosa colección. Esta complétase con 

tres china dolls, denominación utilizada para un tipo de bonecas, producidas entre 1836 e 

1940 maioritariamente por industrias alemás, cuxo rostro estaba realizado en porcelana 

vidrada.  

Muñecas de porcelana (China dolls), Ca. 1890.  

Facilmente identificables por unha fisionomía na que destacan o rostro redondeado, 

os coloretes sonrosados, unha boca diminuta pintada e o pelo curto, en negro ou amarelo, 

cubrindo toda a cabeza e peiteado con ondas cara aos lados, ofrecíanse ao público por 

partes (cabeza, mans e pernas) a través dos distintos catálogos de vendas. Xeralmente o 

corpo non se adquiría de fábrica, sendo un artesán ou os propios compradores os 

encargados de realizar o correspondente en diferentes tecidos enchéndoos despois de pelo 

de cabalo ou serraduras. A estes corpos, que eran cosidos e dábaselles forma manualmente, 

engadíanse despois as extremidades que no caso das cabezas (que formaban unha soa peza 

co pescozo e ombreiros) xa contaban cuns orificios na parte inferior do busto  que facilitaban 

o enganche. Esta produción artesanal facíase extensiva á roupa e os complementos; 

modelos xeralmente únicos —baseados frecuentemente nos patróns das revistas de moda— 

que as súas propietarias lles realizaban, moitas veces coas mesmas teas que as dos seus 

propios vestidos.  

Deterioradas polo uso, as nosas responden perfectamente ás características antes 

mencionadas, aínda que lamentablemente con numerosos remendos cos que as súas 

usuarias pretenderían sen dúbida prolongar a súa existencia útil. Solucións curativas, como a 

reposición dun brazo de porcelana por un pequeno pau de madeira, que con toda 

probabilidade fixéronse na casa sen que as bonecas chegasen a pasar polos entón habituais 

hospitais de bonecas, negocios dedicados á restauración das pezas fragmentadas ou 

danadas. 

Muñeca de porcelana (China dolls), Ca. 1890.  

“Pero sobre todo despertó su atención el 

Hospital de Muñecas (…) En el Hospital se curaban las 

muñecas a quienes sus amas habían roto un brazo o 

la cabeza”.8  

Escaparate dun hospital de bonecas 

Directamente relacionadas coas bonecas e os 

seus complementos están as casas de bonecas, 

escenarios en miniatura da realidade cotiá —en 

principio obxectos de luxo manexados polos 

maiores— onde se poderán recrear e materializar as 

actividades propias da vida adulta. Nas distintas 

habitacións os pequenos personaxes, nos seus 

diferentes papeis e mediante o xogo, axudaban aos 

                                                           
8
 Conto infantil “El país de las muñecas”, Album Salón, Barcelona, 1 de xaneiro de 1900. 

nenos para familiarizarse cos principios da vida doméstica e co simple feito de saber levar 

unha casa. Unha función educativa que iría perdendo forza co paso do tempo converténdose 

simplemente en meros xoguetes para as clases máis podentes sendo o seu uso 

maioritariamente feminino. No século XIX o seu emprazamento habitual serán os cuartos de 

xogo constituíndo un elemento indispensable para o entretemento infantil.  

“Las niñas en general son muy aficionadas a las casitas  de muñeca, y en las tiendas 

de juguetes y bazares la hay de todas las clases y para todos los gustos”.9 

 
Salón de xogos infantil (esquerda)  e taller de planchado e casiña holandesa. Modelos de casa de bonecas de  La Última Moda, 1899 

(dereita). 

  

“Para niñas el juguete al que se concede ahora más importancia y que por decirlo así 

los resume todos, es la casa de muñecas. Haya casas de muñeca correspondientes á todas las 

esferas sociales. Desde la chocita  de la muñeca aldeana con su cocina en la planta baja, su 

alcoba, su granero, su establo y su gallinero, hasta el palacio de la muñeca Princesa, ó por lo 

menos gran señora, en el que no falta el alumbrado de luz eléctrica (de verdad) en todas las 

habitaciones, ni el ascensor en la escalera, ni el agua (también de verdad) en el cuarto de 

baño, ni los coches y los caballos en las cocheras. Además hay casas de muñecas de la clase 

media, casas de muñecas que son fondas, colegios, talleres de modistas y de planchadoras 

etc. y la principal novedad es que los muebles, lo mismo que las muñecas de las casas a que 

me refiero “viven” en lo posible. Es decir, que los armarios se abren dejando ver la lencería, 

los trajes y sombreros que encierran; que la cristalería y la vajilla del comedor, la batería de 

                                                           
9
 La Última Moda, Madrid, nº 626, 31de decembro de 1899 



                                                                                              MUSEO DE PONTEVEDRA. Difusión 

 

16 

 

cocina, los enseres de tocador, etc. son movibles y que las muñecas y muñecos se visten y se 

desnudan de pies a cabeza”.10  

O seu período de maior apoxeo será o comprendido entre 1880 e 1914 coincidindo 

co auxe da burguesía e o amplo desenvolvemento da revolución industrial, que marcará o 

comezo da fabricación mecanizada, unha oferta máis diversificada e unha ampliación da 

demanda que se estende ás clases medias emerxentes. 

 

  

Mobles e lámpada en miniatura para casa de bonecas 

 
 

 

Exemplos desta clase de xoguete son os mobles en 

miniatura do Museo que no seu día formarían parte das 

estancias da correspondente casa. Un conxunto de salón en 

madeira formado por un sofá, dúas butacas e catro cadeiras de 

estilo modernista, moi sinxelas e con tapizado en veludo granate, 

probablemente de factura alemá. Complétanse cun diván con 

patas de madeira e tapizado en raso azul así como un par de 

                                                           
10

 La Última Moda, Madrid, nº 783, 4 de xaneiro de 1903 

randeeiras en pasta imitando ao carei e unha lámpada de teito a xogo cun candelabro de 

cristal fiado da fábrica de vidro de Nevers (Francia).  

Natalia Fraguas Fernández 

Conservadora Museo de Pontevedra 

